
Համաշխարհային Բանկը կառավարումը համարում է բարձրագույն կրթության համակարգի բարեփոխումների առանցքը
ԵՐԵՎԱՆ, 7-ը մայիսի, 2013թ.՝ «Բարձրագույն կրթության համակարգի բարեփոխումները Հայաստանում» մեկօրյա խորհրդաժողովը, որը կազմակերպել էին Համաշխարհային Բանկը և ՀՀ Կրթության և գիտության նախարարությունը՝ պետական մարմինների, մասնագիտական կրթության և գիտահետազոտական կառույցների ներկայացուցիչների, գործատուների և ուսանողների մասնակցությամբ, ներկայացրեց բարձրագույն կրթության բարեփոխումների նորագույն միտումները, Հայաստանում և արտերկրում, Բոլոնյայի գործընթացում տեղի ունեցած առաջընթացը,  ինչպես նաև համալսարանների կառավարման վերաբերյալ զեկույցի կարևորագույն բացահայտումները։
«Կառավարման խնդիրների լուծումը` Հայաստանի բարձրագույն կրթության բարեփոխումների կենտրոնում» զեկույցի հեղինակները հույս ունեն շահագրգիռ կողմերի միջև կայանալիք քննարկումների մեկնարկով աջակցել բուհերի և կառավարության միջև ինքնավարության և հաշվետվունակության համարժեք հավասարակշռության փնտրտուքին։
2005 թ. Բոլոնյայի գործընթացին միանալուց ի վեր Հայաստանի կառավարությունը և բուհերը զգալի առաջընթաց են արձանագրել բարձրագույն կրթության համակարգի բարեփոխման գործում։ Սակայն բարձրագույն կրթության կառավարման և ղեկավարման շուրջ ձևավորված հանրային ընկալումը դեռևս բարելավման կարիք ունի։ Հանրության կողմից բարձրագույն կրթության ղեկավարման վատ ընկալման պատճառները հիմնականում համակարգային բնույթ են կրում։
«Համաշխարհային Բանկը մշտապես օժանդակել է կառավարությանը կրթական համակարգի բարեփոխման գործում, առանձնահատուկ կարևորելով մասնագիտական կրթության արդիականացման անհրաժեշտությունը», նշեց Ժան-Միշել Հապին՝ Համաշխարհային Բանկի հայաստանյան գրասենյակի ղեկավարը։ «Կառավարությունը և բուհերը տպավորիչ առաջընթաց են արձանագրել բարձրագույն կրթության համակարգի բարեփոխման գործում։ Բոլոր անհրաժեշտ կառույցներն արդեն տեղում են՝  ապահովելու նոր համակարգի ի հայտ գալը։ Անհրաժեշտ է ևս մեկ ջանք՝ հանրության ընկալումը փոխելու համար»։
Վերջերս կատարված հետազոտությունը բացահայտել է, որ կառավարչական կառուցվածքը և կանոնակարգող դաշտը բարձրագույն կրթության ընդհանուր համակարգի զարգացման բանալին են։ Ազգային մակարդակում կառավարչական կուռ շրջանակը և կանոնակարգման նպաստավոր պայմանները՝ ինստիտուցիոնալ մակարդակում արդյունավետ ղեկավարման և կառավարման համադրությամբ, կարող են թույլ տալ բուհերին արդյունավետորեն իրականացնելու իրենց ինքնավարությունը և հաշվետվողականությունը, խթանել հաստատությունների նորարարական վարքը և գործադրել կրթական և այլ նպատակներ։ «Ինքնավարությունը պետք է հավասարակշռվի հաշվետվողականության հետ։ Լավ կառավարումը ենթադրում է էթիկական որոշումների կայացում, մարդկային, նյութական և ֆինանսական ռեսուրսների արդյունավետ տրամադրում, ինչը միտված կլինի բավարարելու ուսանողների հաջող ուսումնառությունն ու հաստատությունների ընդհանուր գործունեությունը», ասաց Սաչիկո Կատաոկան՝ զեկույցի գլխավոր հեղինակը։
Զեկույցի հեղինակի կողմից ներկայացված արդյունքները հուշում են, որ բարձրագույն կրթության համակարգի թերի գործունեությունը հետևանք է անհետևողական օրենսդրական դաշտի և ինքնավարության ու հաշվետվողականության իրականացման թույլ կարողությունների։ Բազմաբնույթ ընթացիկ բարեփոխումների օգուտներն առավելագույնի հասցնելու և այսուհետ բարձրագույն կրթությունը ևս զարգացնելու նպատակով Համաշխարհային Բանկի փորձագետների խումբն առաջարկում է, որ կառավարությունը և բուհերը համալսարանների կառավարումը և ղեկավարումը համարեն բարձրագույն կրթության ողջ համակարգի բարեփոխումների առանցքը։ 
Ուստի, զեկույցի հեղինակը կոչ է անում մշակել կառավարչական կուռ շրջանակ, զարգացնել բարեփոխումների հաջող և տևական իրականացման համար պատասխանատու համալսարանական ղեկավարների առաջնորդության և կառավարման հմտությունները։ 
Զեկույցում հիմնավորված և խորհրդաժողովի ընթացքում քննարկվելիք մյուս հիմնական առաջարկությունները հետևյալն են.
· Կայացնել մասնագիտական կրթության բազմազանեցված, ներկապակցված համակարգ՝ համարկելով համալսարանական և ոչ-համալսարանական մասնագիտական կրթությունը (այսինքն՝ մասնագիտական և տեխնիկական քոլեջները), ինչպես նաև բարձրագույն կրթությունը և գիտահետազոտական գործունեությունը,
· Շարունակել որակի ապահովման համակարգի ուժեղացումը՝ այսուհետ ևս օժանդակելով Մասնագիտական կրթության որակի ապահովման ազգային կենտրոնին (ՈԱԱԿ), պետական կրթական չափորոշիչներից անցում կատարելով ինստիտուցիոնալ մակարդակում ուսումնառության արդյունքների վրա հիմնված որակի կառավարմանը, մշակելով մշտադիտարկման և գնահատման մեխանիզմներ և արդյունքները կապելով աշխատաշուկայի հետ,
· Խորացնել բարձրագույն կրթության ֆինանսավորման արդեն մեկնարկած համակողմանի բարեփոխումը՝ համադրելով թե´ պետական, թե´ մասնավոր ֆինանսավորումը,
· Զարգացնել ողջ համակարգի և հաստատությունների՝ քաղաքականության մշակման կարողությունները՝ ինքնավարության և հաշվետվողականության գործառույթները հավասարակշռելու նպատակով։
Ակնկալվում է, որ խորհրդաժողովը կաջակցի քննարկումների մեկնարկին՝ նախանշելու Բոլոնիայի գործընթացի առավել ընդարձակ օրակարգի և Հայաստանում բարձրագույն կրթության միջազգայնացման համատեքստերում գտնվող բուհերի ինքնավարության և հաշվետվունակության միջև պատշաճ հավասարակշռություն գտնելու հնարավոր սցենարները։ 

